
						Dari Wikisumber bahasa Indonesia, perpustakaan bebas

					

					


					
					
					Halaman ini belum diuji baca
Dipanggang kumayan putiah, asok mandulang ka ateh langik, sanan
manyaru amai si Umbuik,
“Ya Allah ya Rasulullah, ya Tuanku junjuangan denai,
palakukan baa kandak denai, barilah baa pintak denai, hanyuiklah
baa parupuak nantun.”
Dek pintaknyo ka balaku, dek Allah lai ka manolong, taduah
sakali hujan labek, baranti kilek jo patuih, lah anok angin nan dareh,
lah tarang tantangan lubuak, lah tampak parupuak hanyuik sadang
dijunjuang ikan gadang, sadang diracak kalo biso, lah bapesongpesong ayia, lah dilamun-lamun ombak, jauah nan tak jauah amek,
dipandang sayuik-sayuik sampai.
Kok dikaik indak ka dapek, kok dijambo kalampauan, adangadang inyo manapi, adang-adang inyo ka tangah, bak ka hampia inyo
jauah, baru ka jauah inyo hampia, alah hilang-hilang timbua, alah
tampak tarapuang-apuang.
Kununlah amai si Umbuik, maliek nan bak itu, mamandang
parupuak nantun, hati lah kambang-kambang kucuik, hati lah harokharok cameh, harok bacampua takuik, cameh bak raso raso tak ka
dapek, takuik badan kok mati.
Dipabuleknyo pikirannyo, dipabagakkannyo hatinyo,
dipiciangkannyo matonyo, dihamburinyo lubuak nantun,
dilompatinyo sakali, dicaburinyo nan jadi. Alah dipesong-pesongkan
ayia, alah dihampeh-hampehkan ombak, baunjun-unjun jo kalo,
baragang-ragang jo ikan, baelo-elo jo nago, lah ganti lacuik
malacuikkan.
Lah payah baunjun-unjun, lah pasai elo maelo, lah lamo
baragang-ragang, dapeklah parupuak saruweh. Dek amai si Umbuik
Mudo, sarato dapek parupuak nantun, kalua sakali dalam lubuak,
balari sakali maadok pulang, lah balari-lari anjiang, lah mandoncengdonceng ketek, mahimbau-himbau kian kamari, lah hilang malu jo
sopan, dek gadang hatinyo.

